
Poštovani,  
U svim zemljama bivšeg socijalističkog državnog uređenja bilo je 

određenih problema u privatizaciji državnog kapitala, ali se u svim tim 
tranzicijskim zemljama u toku privatizacije obavljala kakva takva 
revizija, kontrola ili supervizija procesa privatizacije. Čak, šta više 
kontrola procesa se proteže i čitav niz godina po okončanju privatizacije.  

Međutim, na radost kriminalaca i lopova, a na žalost poštenih i 
pravdi sklonih, samo se u Bosni i Herecegovini revizije vrše isključivo 
nakon smjena vlasti sa jednim jedinim ciljem da novouspostavljene 
strukture vlasti dirigovanom revizijom zaštite kriminal tajkuna iz svojih 
redova, dobro sakriju sve tragove i kao nađu neku nepravilnost (po 
prvailu marginalnu). Digne se malo prašine i na kraju bude ona narodna: 
''Tresla se gora, rodio se miš.'' Možda neukima izgleda čudno, ali se 
nikada ne ide do kraja čak i u raskrinkavanju najočitijeg i izuzetno drskog 
kriminala koji je počinila ili tolerisala prethodna vlast. Postavlja se pitanje 
zašto se tako postupa? Jednostavno se nakon nekoliko smjena vlasti po 
održanim izborima i gromoglasno najavljivanih ''obračuna sa kriminalom'' 
vidjelo da je u stvari institucionalizovan institut svojevrsne lopovske 
korektnosti ili solidarnosti kriminalaca kao sui generis fer plej: ''Nećemo 
vas dirati sada, a nećete ni vi nas kasnije.''    

Doduše, nije isključeno, da se u svim ovim aktivnostima nađe i po 
neki naivni pojedinac koji tek naknadno postane svjestan u kakve je igre 
bio uvučen i kakva mu je sramna, doduše dobro plaćena  uloga bila 
namjenjena. U igri su ogromni novci i svi učesnici su pod najsurovijim 
prijetnjama obavezani na čuvanje tajni. 

Naša surova stvarnost su činjenice da su najdrastičniji oblici 
kriminalne privatizacije vršeni starom deviznom štednjom. SIPA, sudovi i 
tužilaštva izuzetno sporo i neefikasno rade na rasvjetljavanju kriminala 
počinjenog u APIF-ovima, a izgleda da se niko ozbiljno nije bavio nekim 
baš očitim slučajevima kao što je pljačka i prevara koju je učinio izvjesni 
Andrej Gartner. U pitanju je prevara teška na desetine i stotine miliona 
konvertibilnih maraka, a naše vlasti šute. Jedini zaključak koji proizilazi 
iz njihove inertonosti je vjerovatno saučesništvo u kriminalu ogromnih 
razmjera.  Toga smo svjesni, ali i ne gubimo nadu da će se nešto morati 
početi mjenjati i kretati ka pozitivnom smjeru, a svi naši raniji dopisi, 
slični ovome i sve druge intervencije biće dokaz o direktnom umišljaju 
svih onih koji ih nisu uzimali u obzir stavljajući se u funkciju lopova i 
kriminalaca.  

Vlasti u entitetima umjesto stvarne i istinske revizije privatizacije 
samo stvaraju zbrku u kojoj se uspješno skrivaju tragovi i vrši legalizacija 
onoga što je opljačkano. 

Ako se iskreno želi uraditi prvi korak u poštenoj reviziji 
privatizacije potrebno je poništiti cjelokupnu privatizaciju državnog 
kapitala koja je izvršena starom deviznom štednjom.     

Ako se ne može narediti ni sprovesti revizija cjelokupne 
privatizacije, institucije Bosne i Hercegovine moraju bar poništiti 
privatizaciju izvršenu starom deviznom štednjom. Navešćemo zašto se to 
mora uraditi. 

Stara devizna štednja je obaveza Bosne i Hercegovine, što je 
utvrdio Ustavni sud BiH u svojoj Odluci u predmetu U-14/05 i entiteti 
nisu imali pravo da se prema staroj deviznoj štednji ponašaju kao svom 
unutrašnjem dugu i na različite načine regulišu ili tolerišu privatizaciju 
starom deviznom štednjom.  

Privatizacija državnog kapitala nije nikada, pa ni danas bila 
dozvoljena vlasnicima stare devizne štednje, a privatizaciju su vršile 
osobe koje nikada nisu imale staru deviznu štednju.  

Zato, jer kupovina stare devizne štednje nije bila pravno uređena i 
nije oporezovana dobit koja se stiče takvim transakcijama. 

Zato, što je u takvoj neregularnoj trgovini zloupotrebljena 
katastrofalana finansijska situacija starih deviznih štediša. 

Zato što je kupovina stare devizne štednje ugovarana pod 
zelenaškim uslovima za samo 10 do 30% od njene nominalne vrijednosti i 
zato što ni takve mizerne cijene nisu isplaćivane. 

Zato što sudovi zbog neisplaćivanja kupoprodajne cijene, 
poništavaju takve kupoprodajne ugovore deviza sa računa stare devizne 
štednje i nalažu ponovni upis ranije isknjižene stare devizne štednje.  

Zato što se i pored naprijed navedenih presuda, sa državnim 
kapitalom koji je privatizovan na opisani način starom deviznom 
štednjom ne dešava ništa. On je, najčešće, već nekoliko puta preprodan u 
cilju skrivanja tragova i dalje se oplođava.   



Zato što je ovaj kriminal lako dokazati i zato što je sva 
dokumentacija na jednom mjestu, kod agencija za privatizaciju i APIF-
ova, kao vrha ledenog brijega ovog oblika kriminala. 

Morate biti odlučni na to da se jednom stavi tačka na sve 
zloupotrebe, a odluke Ustavnog suda morat izvršavati. 

Najefikasniji način borbe protiv navedenog oblika kriminala je 
usvajanje zakona kojim bi se poništila privatizacija izvršena starom 
deviznom štednjom.   

Tužilaštva su propustila da istragama i tužbama u predmetima 
privatizacije starom deviznom štednjom nanesu odlučan udarac 
kriminalcima. Sve su imali. Inkriminisana krivična djela, dokaze, direktne 
počinioce, doduše neki su se vodili kao ''anonimni kupci'' i saučesnike u 
formi pojedinaca i APIF-ova. Dostavljali smo im apsolutno sve, imena 
vlasnika stare devizne štednje, račune sa kojih je njihova štednja bez 
naloga, kao poklon prenošena na račune tajkuna učesnika u 
privatizacijama. 

Zato apelujemo na vas da, cijeneći navedene razloge, u okviru 
svojih nadležnosti preduzmete radnje za poništenje nelegalne lopovske 
privatizacije starom deviznom štednjom i na taj način izvršite ono što 
proizilazi iz Odluke Ustavnog suda BiH. 

   
S poštovanjem, 

                          Za Upravni odbor 
                                 PREDSJEDNIK  
                                        Svetozar Nišić 
Dostavljeno: 
1. Savjet ministara BiH; 
2. Vladi Federacije BiH i Vladi RS; 
3. OHR-u; 
4. Jan-Paul Costa, predsjednik Evropskog suda za ljudska prava 
5. Tery Davis, generalni sekretar Vijeća Evrope, 
6. Tomas Hamerberger, komesar za ljudska prava pri Vijeću Evrope, 
7. Tužilaštvu BiH; 
8. SIPA Finansijsko obavještajno odjeljenje i 
9. Mediji 

 


